
           «Бармы соң ул гаделлек?» – дияр күп кеше язмамның исеменә күз салуга ук. «Гаделлек юк ул!» – дип кистереп әйтер кайберәүләр. Ә мин сорауны башкачарак куяр идем: «Үзебез гаделме соң без?» Чыннан да, якыннарыбызга гына түгел, тирә-юньдәгеләргә дә гаделме соң без? Кылган гамәлләребез, уйларыбыз нинди? Уйларга җирлек бар кебек... «Гаделлек» төшенчәсе бер-берсеннән аерылган ике мәгънәгә ия,минемчә. Көндәлек тормышта алар, еш кына кисешеп, буталчыклык тудыралар. Сәясәт һәм хокук, бигрәк тә халыкара хокукый мөнәсәбәтләр турында сөйләгәндә моны аерып кую аеруча мөһим.  Беренчедән, кануни хокукны аерып карарга кирәк. Бу мәгънәдә гаделлек закон таләпләрен төгәл үтәп чыгарылган карарны яки нәтиҗәне чагылдыра. Һәрхәлдә, кануннар гаделлеккә ирешү максатын куярга тиеш. Аның махсус символ-билгесе дә бар: кылыч һәм үлчәү тоткан, күзләрендә бәйләвеч булган фигура. Гаделлекнең икенче мәгънәсе – законда чагылдырылганнан югарырак булган критерийга һәм гомумкешелек кыйммәтләренә мөрәҗәгать итү. 

   Гаделлек темасы, бәхет кебек үк, мәңгелек тема. Шунысын да искәртү урынлы булыр, гаделлек турында гадәттә безнең күз алдында барыбызга да яки күпчелеккә кагылышлы зур гаделсезлек кылынганда гына сөйли башлыйлар. Гаделлекнең нигезе - әхлаклылыкта дип җавап бирсәм дә, яңалык ачмам. Әмма бу очракта әхлаклылыкны да икегә бүлеп карау дөресрәк булыр: җәмгыятьтә кабул ителгән критерийлар буенча һәм гомумкешелек кыйммәтләренең асылын тәшкил иткән әхлаклылык. Беренчесе хис һәм омтылышларыңны, эш-гамәлләреңне, мәнфәгатьләреңне гомумҗәмгыятьнеке белән килештерүне күздә тотса, икенчесе исә шәхеснең рухыннан килә, критерийларын да намуслылык дәрәҗәсе билгели.
    Соңгы елларда гаделсезлекнең тагын бер ачык мисалы – коррупция,ришвәтчелек дигән төшенчәләр турында  еш ишетергә туры килә. Хәзерге заманда бик еш ишетелгән  бу  сүзләр нәрсәне аңлата соң? Шуны белер өчен сүзлекләргә мөрәҗәгать иттем. “Сатып алу” дигәне латин сүзеннән килеп чыккан икән. Мәгънәләре  дә шуны аңлата: “вазифа биләгән кешенең эш урынын үз мәнфәгатьләрендә файдалану”, “җәмгыять һәм сәяси эшлеклеләрнең вазифаи урыннарын файдалануы, сатылуы” . күңелгә ятышсыз бит бу сүз. Урында утырган кешеләр сатыла торган булгач, нәрсә була инде? 

   Соңгы вакытта матбугат чараларыннан да корупция ягъни ришвәтчелек күренешләре турында еш сөйлиләр. Аңа каршы көрәшергә кирәк диләр. Димәк, ришвәтчелек бик начар нәрсә булып чыга. Нәрсәдән килеп чыга икән соң бу начар күренеш? Мин бу хакта бик озак уйландым һәм менә шундый нәтиҗәгә килдем: бу дөньяда гади адәм баласы барлык проблемаларын дөрес юл белән хәл итеп бетерә алмый. Шуңа күрә ул дөрес булмаган юл эзли башлый, ягъни кемгәдер акча бирә дә проблемасын чишә. Шулай ук берәр кирәкмәгән, зарарлы эш өчен дә акча түләп котылу очраклары бар икән. Кеше рәхәткә бик тиз күнегә бит. Бирүче булганда алучы, һичшиксез, булачак. Җылы, акчалы, дәрәҗәле эш күпләрне кызыктыра. Аннан колак какмас өчен кайбер әйберләргә күз йомарга да,  кайбер кешеләрне “сатып алырга”  да туры килә. Шулай итеп, коррупция яши бирә. Үзләренең эш урыннарыннан явызларча файдаланган түрәләр турында телевизордан карап та, газеталардан, Интернеттан  укып та беләбез. 
     Кайчак мин чынлап торып уйга калам: акчалы кеше генә сатып ала алгач, акчасызга нишләргә соң? Акчалы кешеләр алыш-биреш уйнаганда андыйлар нишләр? Коррупция дигән уенда аларның роле нидән гыйбарәт соң? Алыш-биреш коралымы? Бигрәк куркыныч бит! Төптәнрәк уйлап карасаң, шулай булырга да мөмкин. Бөтен әйбердән дә файда гына алырга күнеккәннәр өчен бу бернәрсә дә түгел, андыйлар бернәрсәдән дә чирканмыйлар. Шулай булгач,  барыбыз да “коррупциягә – юк!” дип әйтик, бүген урында, ә иртәгә урамда булырга да мөмкинсең бит. Һәрнәрсәдән төрле юллар белән файда гына эзләмик, “бирүчеләр” дә, “алучылар” да булмыйк, чын кешеләр булыйк. Борынгы заманда барлыкка килгән коррупциягә хәзерге заманда урын булмасын иде! Әйдәгез, уйланыйк һәм бергәләп көрәшик! Киләчәгебез үзебезнең кулларда!
 

